
Hezkuntza Departamentuak eta sindikatuek hitzarmena izenpetu dute, Irakaskuntzaren kalitatea hobetzeko Ituna garatzeko
Asteartea, 2008ko ekainaren 3a. Hezkuntza Departamentuak eta AFAPNA, CCOO, CSIF, STEE-EILAS eta UGT sindikatuek hitzarmena izenpetu dute, gaur goizean, “Nafarroako Irakaskuntza Publikoaren Kalitatea Hobetzeko Ituna, 2007-2011” garatzeko. Itunaren baitan, irakaskuntzako funtsezko 6 alderdiri buruzko hitzarmen partzialak daude. Honako hauek, hain justu: 1.- 2008-09 ikasturteko irakasleen zerrendak; 2.- enplegu eskaintza; 3.- erretiro aurreratua; 4.- lehentasunezko laguntzako ikastetxeak; 5.- lanaldi jarraitua eta malgua; eta 6.- Derrigorrezko Bigarren Hezkuntzako Institutuei sostengua irakaskuntza koordinatzeko.
Alderdi horien gainean hitzartu dituzten neurri zehatzak ez dira berrinterpretazioak edo berritasunak; aitzitik, 2007ko Itunaren garapenak dira. Langileentzako funtsezkoak diren alderdiak dira, sindikatuek eta Ikuskapenaren eta Zerbitzuen Zuzendaritza Nagusiak negoziatzeko egin duten ahaleginaren emaitzak. Hartara, bi alderdien artean harreman berria abiatu eta interes komuneko gaiei ekiteko beharrezkoa den konfiantza sortu dute. 


Hitzarmenaren izenpetzaileak, sindikatuetakoak, honako hauek izan dira: Juan Carlos Laboreo (AFAPNA); José Elizalde (CCOO); Jesús Otermin (STE-EILAS); Yolanda Salinas (UGT), eta Mª José Pérez Bardot (CSIF). Sinadura ekitaldian bi ale izenpetu dituzte: bat, euskaraz, eta bestea, gaztelaniaz. Neurri nagusiak honako hauek dira:

Irakasle zerrendak egiteko irizpideak: Bigarren Hezkuntzako irakasleek astean 17 irakastordu izanen dituzte (zuzeneko irakaskuntza eta gainerako eskola orduak). Ohiz kanpo, 19 irakastordu izan ditzakete, gehienez ere. Ikastetxeen kalitatea hobetzeko, kalitatea kudeatzeko sistemak garatzeko orduak izanen ditu sistemak. Bizikidetzari dagokionez, berriz, bizikidetzako arduradun berriak ezartzeko orduak izanen dituzte ikastetxeek. Aniztasunaren artapenaren kasuan, 2007ko Itunean ezarritako ratioak errespetatuko dituzte, eta 2008-09 ikasturtean curriculum aniztasunerako ikastaroak egiten hasiko dira DBHko 4. mailan. Gainera, DBHko 1., 2. eta 3. mailetako taldeetan aniztasuna artatzeko ordu gehigarriari eutsiko diote; DBHko 1., 2. eta 3. mailetan hezkuntza sostengua behar duten ikasleak artatzeko 2 edo 3 ordu gehigarriei eutsiko diete; eta ikasturte berritik aurrera, gainditzeko irakasgaiak dituzten ikasleak artatzeko irakastordu gehigarriak izanen dituzte berariazko plana aurkezten duten ikastetxeek. Gainera, euskararen erabileran murgiltzeko sostengua ematen hasiko dira (D ereduko hezkuntzan, bitariko eremuan, 20 ikasletik gorako taldeetan). 
Ikastetxeko koordinazioari dagokionez, zuzendaritza taldeetarako Itunean aurreikusitako orduak izanen dituzte ikastetxeek, eta tutoretza lanak ere izanen du sostengua: DBHko 2. eta 4. mailetan eskainiko dute tutoretza lana. Hezkuntza eskaintzaren hedapena bultzatzeko, hizkuntza modernoa ikasten laguntzeko ordu bat izanen dute ikastetxeek, DBHko 2. eta 3. mailetan.  

2009/2010 ikasturtea: Haur eta Lehen Hezkuntzako irakasleek astean 18,5 irakastordu izanen dituzte, zuzeneko irakaskuntzari dagokionez (50 minutuko 22 saio, hain zuzen ere). Nolanahi ere, 58 urtetik gorako irakasleen kasuan, 18 irakastordu izanen dituzte. Euskararen erabileran murgiltzeko sostenguari dagokionez, Haur Hezkuntzako (3 urteko haurrak) talde bakoitzerako 2 ordu hitzartu dituzte (bitariko eremuko eta eremu ez-euskalduneko ikastetxeetan, D ereduko hezkuntzan, 20 ikasletik gorako taldeetan).
Langileak ordezkatzea: Lan batzorde bat osatuko dute, gaur egun langileak ordezkatzeko dauden arazoak aztertzeko eta arazoak arintzeko neurriak proposatzeko. 

Lan eskaintzari dagokionez, 2009an 500 irakasle lanpostu betetzeko deialdia eginen dute (aurreikuspenen arabera); 2010ean, berriz, 450 lanpostu betetzeko deialdia (DBH, Hizkuntza Eskola Ofizialak, Lanbide Heziketako Irakasle Teknikoak, Musika eta Arte Eszenikoak, eta Arte Plastikoak eta Diseinua); eta 2011rako, azkenik, 400 bat irakasle lanpostu betetzeko deialdia.

Era berean, urtea amaitu aurretik Foru Lege baten izapideak egitea hitzartu dute, erretiro aurreratuarengatik Nafarroako Gobernuaren kalte-ordaina kobratzeko eskubidea xedatzeko eta 2008-2011 aldian kalte-ordainak %10 handitzeko (urte bakoitzean).

Azkenik, eta berriki argitaratu duten moduan, 2008-09 ikasturtean beste 4 ikastetxe hasiko dira Haur eta Lehen Hezkuntzan lanaldi jarraitua probatzen, eta beste 4 ikastetxetan lanaldi malgua ezarriko dute, saiakuntza gisa, astean 2 arratsalde libre izateko. Era berean, ikastetxeek euren eskola orduak antolatzeko duten autonomiari buruzko araudia sortzea hitzartu dute (araudia 2009-2010 ikasturterako prest egon dadin nahi dute). 

